
taliduan nua kiaya ta kudamunu

pagenetjen ka gaqunuan a’en, aza i gaku liaw talem a ranzing. nu
kaljasezaman a kalevelevan, patagilj a venangalj sa kalunm. tazua marevuci
a seman pacingku a ugaljagaljay a situ, nucuayanga sialap ta gaciljay sa
panagi a namalum anga vangalj na rangzin. nu neka pacingku saka na
pulavay a i gaku, aza tja malutjuk a situ, ljevavaw paru drail a kiaya tua
vangalj, numaka kiaya qucequcen a galjic, numakakan sialap ta gaciljay sa
tjugetjuqi, sa kani za italatj a vat sanguaq tauta.

aza rangzin nu venangalj sa malum a quljaw qulivalivay. sanguwaq tu
nguljingulj. kasicuayan ika paru tucu anga liaw a kudamunu, tazua sedjelj a
na picemuvug ta malaing tua kadjunangan, izua tukisu, tjavuvuk, ljiaves,
liljuk. aza mareka manges, zabung, veljevelj, gingging, tjevus, tjuruvu a na
temalem, nucuayanga mademes tua na zuma a gingging, nia sialap ta
sivaivaivay a gau sa sandragadraqai, au nia qgaljapitjen sa palici a gingging,
nucuayanga ika pakaljevavaw ta kasiw na manges, nia vuljugen ta gaciljay,
nucuayanga madjameq a galjiw na zuma madradranga puumagan, kilimu
amen a mavilad, azua makatekuteku a tjavuvuku nu mequdjidjilj, nia

kiayain sa kani galjemeqgem tauta, tjalja malevan a’en nu navenangalj a

veljevelj, ti kama lumem anan pasata suku isangas, nu itagadaw pulialiaw a
semugeljev ta suku a pacun ta sakemanan. aza i puljacengan a sintalem ni
Kina a tjevus utauta, ljemita ta gadaw u pugezegezeljan, nucuayanga u
sugaljican a asaw nimadju, lja djaljaw a malum aya en ta u sakemanan.
mapaula aravac a’en taza sicuayan a qadavan, ljaki nasemutuludj itjen,
ljakua talidu a kinaigaqunuan a cinalivatan, kemeljang a paseljavak ta
dravadrava galialian, ika maqili, ika patalag. nu izua sanguanguaq sipakan ta
ljagedi, tucu anga mainuanga ca parekiljivak, tima nagemulip, tima

naveneketj, izuanan dri a su tjeza pinivarung.

